
附傅先生傳

棲真會傅先生者，江夏人也。淳樸質直，不事文飾。業岐黃，好道，雅慕呂祖。居武勝門外，與附近陳元芳、杜國相、劉九級等友善，結呂祖社請乩，附郭東行半里許，有觀曰「棲真」，前對沙湖，後倚鳳凰山，水漲一碧千頃，退則緣隄柳陰中行，可以至觀。傅與諸同志常茲雅集，先是呂祖雲遊過楚，見會城東北隅，紫氣燭天，知有達人。康熙己未，祖遂尋紫光凝處而降乩焉，傅之根因，隔世已不自知，即祖亦未發。一日會眾朋集，傅以他事為監壇熊師所責，傅惟命，無何祖至，演典未畢，忽奉上帝召，語祖曰：「予有道友，係西天古佛，來此南贍度世，歷今八百餘年，現在汝處侍乩，汝部下不知誤罰，可速往諭之。」祖回壇，大讓熊師，即於沙盤密示伭要。傅言下頓悟，語密不傳。及下堂禮謝，祖不敢受，卒受一拜。傅後入定，遍歷寰宇，時而天宮，時而西土，靈異頗多，不能殫述。聊舉一二事，會中一人艱嗣，祈祖方生一子，數歲痘危篤，舉家哀求於傅，祝祖曰：「既已與之，何又令一家號泣？」為是夜即見王天君者，執痘神擊之，次日遂愈，赴壇稱謝。又《伭帝七品仙經》，奉上帝命文帝代演，祖協贊，每一品畢，命送傅閱，內有文帝所易原演字句，傅曰：「原文儘好。」文帝聞之，即悉刪除，仍其舊，其為呂祖、文帝欽服如此！傅嘗語人曰：「西方二佛，化身南鄉民家，不知何人有緣得遇。」又云：「將來尚有佛典演。」是以涵三諸道友，力請祖懇佛開闡，今所傳《禪宗正指》是也。傅又嘗曰：「西方有金蓮寶臺，後五百年方登此。」棲真會眾咸師事之，涵三亦多有覲其道範者。後閩省大旱，傅愍其凶，出神往救，禾勃然生，遂有秋，上帝以其侵權，特啟寶林移西土，奉佛召回，臨行題詩曰：「自入南閻八

